
KONTROL MOZIOA  

Donostiarrek euskara ikasteko doakotasuna   
lortzeko pasibotasuna dela-eta  

Amaia Almirall Lopez de Luzuriaga EH BILDU udal taldeko zinegotziak, Udalbatzaren Organo Araudiko
98. artikulua oinarri, mozio hau aurkezten du, Udalbatzan azter dadin. Mozioa 2017ko azaroaren
13an Pertsonentzako Zerbitzuen Batzordean aztertutako interpelazioaren ondorioa da.

JUSTIFIKAZIOA

Uztailaren  hasieran  hedabideek  jaso  zuten  euskalgintzak  publiko  egiten  zuen  eskaera  argia:
Kontseiluak Eusko Jaurlaritzari euskara doan ikasteko proposamena luzatzen zion eta doakotasuna
eskolen %75era doazenentzat izatea zehazten zuen. Gure hirian aurkeztu zen “Doakotasuneranzko
bidean“ izeneko proposamenean, beste zehaztasun eta baldintza batzuk ere jasotzen ziren. Horien
artean,  Udalean  izango  luketen  eraginagatik,  azpimarratzekoak  dira  honako  bi  hauek:  Eusko
Jaurlaritzaren  eskumena izatea  eta  doakotasuna  kudeatzeko leihatila  bakarra  HABEren bitartez
izatea. 

Irailaren  hasieran  hedabideek  jaso  zuten  beste  berri  bat  helduen  euskalduntzeari  dagokionez:
HABE eta LANBIDE erakundeen arteko hitzarmena, langabezian diren herritarrek euskara debalde
ikasteko  aukera  zabaltzen  zuena.  Donostiarrei  ere  eragingo  zielakoan,  eta  Udalak  bereziki
langabetuekin 2013tik egin dituen esfortzuak presente, zinegotzi ordezkariari galdetu genion ea
zein  izango  zen  ondorio  ekonomikoa  udal  aurrekontuetan,  era  positiboan  eragingo  zuelakoan.
Zinegotzi  ordezkariak  argitu  zigun  ezetz,  hitzarmena  soilik  izango  dela  Lanbidek  antolatutako
prestakuntza-jardueretan parte hartzen duten pertsonei zuzendua. Beraz, ezta langabetuen kasuan
ere ez du eragina izango eta Udalak berak jarraitu beharko du bere kontuetatik diru hori ateratzen.

2017ko aurrekontuetan 303.848,75 euroko gastua aurreikusia dago gure herritarrak euskalduntzen
laguntzeko eta bakarrik neguko ikastaroetan milatik gorako eskabideak egon dira (1.075 onartuak).
Eta 2018ari begira beste horrenbeste eta gehiago aurreikusi beharko da. 

Eusko Jaurlaritzak hezkuntzan bereganatuak dituen eskumenak ikusita,  antzeko ardurak beregana
zitzakeen euskalduntze eremuan, hautu hori eginez gero. Hain zuzen, EAEko hiritarrek euskara ikas
dezaten ardura batzuk hartu dituen arren, ez du ardura osorik bereganatu nahi izan, herritarrek eta
hamaika eragilek ongi azaldu duten moduan, eta nahiz eta zentzu osoa izango lukeen. 

Eusko Jaurlaritzak EAEko hiritarrak euskalduntzeko betebehar guztiak bere gain hartzen ez dituen
bitartean, arestian agertu bezala, Udalak egin behar dituen esfortzuek handiak izaten jarraituko dute
eta  Udal  Gobernuak  ez  du  egoera  hau  alda  dadin  pausorik  eman,  edo  emateko  asmorik,
batzordeetan emaniko azalpenen arabera. Zinegotzi ordezkariak ongi dioenez, “aspaldi erabaki zuten

udalek –baita Donostiak ere- beren herritarrei diru-laguntzak ematea, eta gehituko genuke, Eusko
Jaurlaritzak  ez  baitu  euskara  ikasteko  doakotasuna  ziurtatzen.  Dioenez,  talde  bat  sortu  da
HAKOBAren barruan, non hiriburuetako ordezkariak ere dauden, foru aldundietako, EUDELeko eta
UEMAkoekin batera, gaiaz hausnartzeko, baina hala ere ez du doakotasuna defendatzeko jarrerarik
agertu nahi izan. 

Ugari  dira  jasotzen  diren  eskaerak  euskara  ikasteko  doakotasunari  dagokionez,  kolektiboak,
aipaturiko euskalgintzak eginikoa bezalakoa, hala nola indibidualak, hain zuzen ere euskara ikasi nahi
duten  donostiarrena.  Handiak  ere  izango  dira,  Eusko  Jaurlaritzak  euskara  ikasteko  ardurak
bereganatzen ez dituen bitartean, Udalak egin beharko dituen esfortzuak. Horregatik zilegi da Udalak
tinkotasunez  defendatzea  donostiarrek  euskara  doan  ikasteko  eskaera,  bien  bitartean  beren
herritarrekiko konpromisoari uko egin gabe.

Horiek horrela, honako hau da behean sinatzen duen zinegotziak aurkeztutako KONTROL MOZIOA: 

1.- Donostiako Udalbatzak eskatzen dio Udal Gobernuari, herritarrek euskara doan ikasteko
ardura osoa Eusko Jaurlaritzak bere gain hartzen ez duen bitartean, Udalak %100a jar dezala
donostiarren kasuan, ezarriak izango diren baldintzak betez gero. 

2.- Donostiako Udalbatzak eskatzen dio Udal Gobernuari, herritarrek euskara doan ikasteko
beharrari  dagokionez,  Eusko  Jaurlaritzari  jakinarazi  diezaiola  donostiarrek  egiten  duten
demanda, eta, horretarako, Udal Gobernuak erabil  ditzala eskura dituen baliabide guztiak
Eusko Jaurlaritzak herritarrek euskara doan ikasteko ardura osoa bere gain har dezan.

Donostian, 2017ko azaroaren 17an 

Amaia Almirall Lopez de Luzuriaga

EH BILDU udal taldeko zinegotzi

